
ЭЧТӘЛЕК        

Биккуркак белән Бикбатыр  

Мактанчык Чыпчык белән 
Тыйнак Сыерчык

Бик яхшы сабак алды Ябалак  

Чукмар белән Тукмар 

Каз белән Аккош

Сертотмас Үрдәк

Бер баланың ап-ак куяны белән бик матур 
песие булган. Алар үзара бик тату яшәгәннәр. 
Куян, кетер-кетер итеп, агач кайрысы кимер-
гән, ә песи, чепер-чепер итеп, сөт эчкән.

Песи бернәрсәдән дә курыкмый икән, аңа  
теге бала Бикбатыр дип исем кушкан. Куян,  
дер-дер килеп, бар  әйбердән дә шүрләгәнгә, 
аны ул Биккуркак дип атаган.

Биккуркак беркөнне стенада коточкыч 
әйбер күргән: колаклары бик озын, мыеклары 
селкенеп тора, ә үзе бик килбәтсез икән. Куян 
куркуыннан нишләргә дә белмәгән, баскан 
урыныннан кузгала да алмаган. Ярый әле Бик-
батыр килеп җиткән.

— Әй юләр, юләр, — дигән Бикбатыр, —  
үз шәүләңнән үзең куркып торасың ич.

— Ярый әле син килдең, Бикбатыр, 
куркуымнан үлгән булыр идем, — дигән Куян.

Икенче бер вакытны Куян тагын курку-
га төшкән, йөрәге дөп-дөп типкән: нәрсәдер 
бик нык итеп кыштырдый икән.

— Кыштырдаучы нәрсә хәзер идән 
астыннан чыга да мине кабып йота, — дип 

шүрләгән ул. Моңа песи дә колакларын тор-
гызган. «Ул да курка бугай», — дип уйлаган 
Куян. 

Шулчак «шап» иткән тавыш ишетелгән. 
Куян һушсыз кала язган.




